
Dua Jurnal Terbitan UUM Press Terima Taraf Penyelidikan Terkini CREAM 2017

Putrajaya — Journal of Information and Communication Technology (JICT) dan Malaysian Journal of Learning and Instruction (MJLI) yang diterbitkan oleh

UUM Press, Universiti Utara Malaysia telah dipilih sebagai penerima Taraf Penyelidikan Terkini di Malaysia di bawah Skim Galakan Penerbitan (CREAM)
bagi 2017.

Penyampaian status CREAM telah disampaikan oleh Yang Berhormat Dato’ Seri Idris Jusoh, Menteri Pendidikan Tinggi dalam majlis Malaysia’s Rising Star
Award dan Pemberian Taraf CREAM di Perdana Hall, Pusat Konvensyen Antarabangsa Putrajaya (PICC) pada 5 Oktober 2017.

Dalam majlis tersebut, Prof. Dr Zulikha Jamaluddin, wakil Ketua Pengarang JICT (Prof. Dr. Ku Ruhana Ku Mahamud) dan Prof. Dr. Rosna Awang Hashim
selaku Ketua Pengarang MJLI telah menerima sijil pengiktirafan berserta hadiah wang tunai. JICT mendapat pengiktirafan kategori Jurnal Malaysia

Berprestasi Tinggi diindeks dalam Scopus bagi bidang Sains, Teknologi dan Perubatan dan MJLI kategori Jurnal Malaysia Berpotensi CREAM bidang Sains
Sosial dan Kemanusiaan.

Jurnal JICT telah menerima pengiktirafan ini buat kali kedua dan MJLI kali pertama. Malaysian Journal of Learning and Instruction (MJLI) juga telah berjaya
diindeks dalam Emerging Source Citation Index (ESCI) dan menjadi antara jurnal yang berpotensi untuk diindeks dalam WoS sedikit masa lagi.

Program Pemberian Taraf CREAM yang diperkenalkan KPT merupakan satu pengiktirafan daripada pihak kerajaan bagi menggalakkan penulisan dan
penerbitan hasil penyelidikan sarjana tempatan dalam jurnal yang berwibawa, berpengaruh dan terkemuka di persada antarabangsa.

Selain itu, pemberian Skim Galakan Penerbitan kepada jurnal tempatan ini adalah sebagai satu insentif kepada sidang pengarang jurnal tempatan untuk
memperkasa penerbitan jurnal agar dapat diindeks dalam pangkalan data jurnal antarabangsa seperti Web of Science (WoS) dan SCOPUS.

Sehingga kini, UUM menerbitkan 15 jurnal, 7 jurnal diurus terbit oleh UUM Press dan 8 lagi jurnal dari Pusat Pengajian.

“PENERBITAN ILMIAH KEUTAMAAN KAMI”

